
XALQARO STANDARTLAR ASOSIDA MOLIYAVIY 
INSTRUMENTLAR HISOBINI VA AUDITINI 
TAKOMILLASHTIRISH
Nuraliyev Behzod Baxtiyor o‘g‘li 
TDIU mustaqil izlanuvchisi
b.nuraliyev@tsue.uz
ORCID: 0009-0002-2427-1633

Annotatsiya: Ushbu maqolada “Moliyaviy instrumentlar: maʼlumotlarni yoritib berish” xalqaro standartiga muvofiq, 
moliyaviy instrumentlar hisobining mohiyati, maqsadi, vazifalari, qoʻllanilish xususiyatlari, tahlili hamda audit jarayonlari 
yoritib berilgan. Mazkur standart asosida moliyaviy aktiv va majburiyatlar, ulushli vositalar, xususiy kapital va ularning 
hisobini yuritish mexanizmlari tahlil qilingan.

Kalit soʻzlar: moliyaviy instrumentlar, moliyaviy aktiv, moliyaviy majburiyat, ulushli vosita, xususiy kapital, risk, kredit riski, 
likvidlilik riski, bozor riski, moliyaviy tahlil, auditning xalqaro standartlari.
Abstract: This article explores the essence, objectives, tasks, application aspects, analysis, and audit procedures of 
financial instrument accounting in accordance with the international standard "Financial Instruments: Disclosures." The 
mechanisms for accounting of financial assets, liabilities, equity instruments, and shareholders’ equity are thoroughly 
analyzed.

Key words: financial instruments, financial asset, financial liability, equity instrument, shareholders’ equity, risk, credit risk, 
liquidity risk, market risk, financial analysis, international auditing standards.
Аннотация: В статье раскрыта суть, цель, задачи, особенности применения, анализа и проведения аудита учета 
финансовых инструментов в соответствии с международным стандартом «Финансовые инструменты: раскрытие 
информации». Рассмотрены механизмы учета финансовых активов, обязательств, долевых инструментов и 
собственного капитала.

Ключевые слова: финансовые инструменты, финансовый актив, финансовое обязательство, долевой 
инструмент, собственный капитал, риск, кредитный риск, риск ликвидности, рыночный риск, финансовый анализ, 
международные стандарты аудита.

K I R I S H
 Oʻzbekiston Respublikasida hozirgi kunda moliyaviy instrumentlardan keng foydalanish maqsadida xoʻjalik 

yurituvchi subyektlar qimmatli qogʻozlarini dunyodagi mashhur fond birjalari talablari asosida joylashtirish 
orqali biznesni rivojlantirish va uni samarali boshqarish muammosini hal etish, shuningdek, moliyaviy 
hisobotning xalqaro standartlarini qoʻllash bo‘yicha alohida e’tibor qaratilmoqda. “Moliyaviy hisobotning xalqaro 
standartlariga oʻtishni jadallashtirish orqali xorijiy investorlarni zarur axborot muhiti bilan ta’minlash va xalqaro 
moliya bozorlariga kirish imkoniyatlarini kengaytirish, shuningdek, hisob va audit sohalari mutaxassislarini 
xalqaro standartlar boʻyicha tayyorlash tizimini takomillashtirish maqsadida” [1] alohida qarorlar bilan normativ 
hujjatlar belgilab qo‘yilgan.

Shuningdek, 2022–2026-yillarga mo‘ljallangan Yangi O‘zbekistonning Taraqqiyot strategiyasida “moliya 
bozoriga xorijiy kapital oqimlarini asosan o‘rta va uzoq muddatga jalb qilish; davlat qimmatli qog‘ozlarini 
norezidentlar tomonidan xarid qilishga ruxsat berish; korporativ qimmatli qog‘ozlar bozorida likvidlikni oshirish” 
[2] kabi vazifalarning belgilanishi moliyaviy instrumentlar hisobi va auditining nazariy hamda uslubiy jihatlarini 
takomillashtirish zarurligini ko‘rsatadi.

Xorijiy investorlarni zarur maʼlumotlar bilan taʼminlashda 7-son MHXS – “Moliyaviy instrumentlar: 
maʼlumotlarni yoritib berish” xalqaro standartiga muvofiq, moliyaviy instrumentlar haqida batafsil tushuncha 
berilishi maqsadga muvofiq hisoblanadi.

Buxgalteriya hisobini yuritish tartibi O‘zbekiston Respublikasi “Buxgalteriya hisobi to‘g‘risida”gi Qonuni, 
buxgalteriya hisobining milliy standartlari va moliyaviy hisobotning xalqaro standartlari (IFRS) asosida amalga 
oshiriladi. Shu sababli, moliyaviy instrumentlarga oid xalqaro standartlar moliyaviy aktiv va majburiyatlarni tan 

olish, baholash, hisobotlarda aks ettirish masalalarini tartibga soladi. So‘nggi yillarda jahon iqtisodiyotida sodir 
bo‘lgan o‘zgarishlar inobatga olingan holda yangi standartlar ishlab chiqilmoqda.

O‘zbekiston Respublikasida auditorlik faoliyatini rivojlantirishga qaratilgan e’tibor natijasida auditorlik 
tashkilotlarining professional xizmatlari ko‘lami kengaymoqda. Bugungi kunda aksiyadorlik jamiyatlari va 
boshqa tadbirkorlik subyektlari o‘z milliy moliyaviy hisobotlarini xalqaro standartlarga muvofiq holda tayyorlab, 
xorijiy investorlar ishonchini qozonmoqda. Bu esa o‘z navbatida ustav kapitallariga xorijiy investitsiyalarni jalb 
qilish, shuningdek, korporativ boshqaruv tizimini rivojlantirishga xizmat qilmoqda.

Amaldagi “Auditorlik faoliyati to‘g‘risida”gi Qonun talablari asosida auditorlik tashkilotlari, aksiyadorlik 
jamiyatlari, banklar, kredit va sug‘urta tashkilotlari, investitsiya va pensiya fondlari, fond va tovar birjalari, 
shuningdek, xayriya va boshqa ijtimoiy fondlar har yili majburiy auditorlik tekshiruvidan o‘tishi belgilangan.

Chunki korxonaning moliyaviy instrumentlar holati, ulardagi o‘zgarishlar hamda kutilayotgan risklar 
to‘g‘risida aniq va oshkora ma’lumotlarning mavjudligi investorlar uchun qaror qabul qilishda muhim ahamiyat 
kasb etadi. Shu bois, xorijiy investorlar qaror qabul qilishida moliyaviy instrumentlarga doir axborotlarni yoritib 
berish dolzarb masalalardan biri hisoblanadi.

M A V Z U G A  O I D  A D A B I Y O T L A R  S H A R H I
Moliyaviy instrumentlar hisobini xalqaro standartlar asosida yoritib berishni oʻrganish jarayonida xorijlik 

iqtisodchi olimlarning ilmiy qarashlari chuqur o‘rganildi. Avvalo, moliyaviy instrument tushunchasining 
mazmuniga aniqlik kiritish muhimligi ta’kidlanadi. Bu borada bir qator mualliflar o‘z izlanishlari orqali mazkur 
tushunchaga ilmiy asosda ta’riflar bergan.

Jumladan, B. E. Milova o‘z tadqiqotlarida moliyaviy instrumentga quyidagi taʼrifni bergan: “Moliyaviy 
instrument – bitim taraflari oʻrtasida moliyaviy aktiv va moliyaviy majburiyat (yoki kapital vosita) bir vaqtning 
oʻzida yuzaga kelishiga olib keluvchi shartnomaviy munosabatlar” [3].

Ye. A. Tatarko fikricha, “Moliyaviy instrumentlarning analitik hisobini yuritish tizimi ularning turiga mos 
ravishda tashkil etilishi lozim. Shu munosabat bilan ‘Qimmatli qogʻozlar’, ‘Boshqa moliyaviy aktivlar’ va ‘Hosilaviy 
moliyaviy instrumentlar’ schyotlari bo‘yicha alohida analitik hisob yuritish taklif etiladi” [4].

M. V. Sklyarov esa “Moliyaviy investitsiyalar – iqtisodiy samara olish maqsadida kapitalni moliyaviy 
aktivlarga yo‘naltirishdir” degan ilmiy taklifni ilgari suradi [5].

V. V. Kovalyov o‘zining “Moliyaviy tahlil: kapitalni boshqarish, investitsiyalar tanlovi, hisobot tahlili” nomli 
ishida moliyaviy instrumentlarga quyidagicha ta’rif beradi: “Moliyaviy instrumentlar – bu qisqa va uzoq muddatli 
investitsiyalarning turli shakllarini o‘z ichiga oluvchi vositalardir. Ular aksiyadorlik va qarz qimmatli qogʻozlari, 
depozitar tilxatlar, opsionlar, varrantlar, forvard shartnomalari, fyucherslar va svoplar kabi moliyaviy bozorlarda 
sotuvga chiqariladi” [6].

T A D Q I Q O T  M E T O D O L O G I YA S I
Ushbu tadqiqotda xalqaro moliyaviy hisobot standartlariga (IFRS) asoslangan holda moliyaviy instrumentlar 

hisobini yuritish va auditini tashkil etishning nazariy va amaliy asoslari o‘rganildi. Tadqiqot metodologiyasi 
quyidagi yondashuv va ilmiy usullarga tayangan:

Tadqiqot obyekti sifatida xo‘jalik yurituvchi subyektlar faoliyatida moliyaviy instrumentlarning buxgalteriya 
hisobi va audit jarayoni tanlandi. Tadqiqot predmeti esa — moliyaviy instrumentlar to‘g‘risidagi axborotlarni 
xalqaro standartlar asosida yoritib berish, ularning baholash, tan olish mezonlari va audit tekshiruvini 
takomillashtirish masalalaridir.

Tadqiqotda quyidagi metodlar kompleks yondashuv asosida qo‘llanildi:
Tahlil va sintez usuli – moliyaviy instrumentlarning iqtisodiy mohiyatini aniqlash, ularning turlari, funksiyalari 

va hisob yuritish mexanizmlarini aniqlashda;
Taqqoslash usuli – milliy va xalqaro standartlar asosida yuritilayotgan moliyaviy hisob tizimlarini solishtirish 

orqali ularning afzallik va kamchiliklarini aniqlashda;
Statistik tahlil usuli – moliyaviy instrumentlar haqidagi axborotlarning real korxona misolida ko‘rsatkichlar 

orqali baholashda;
Sistemali yondashuv – moliyaviy instrumentlar hisobini tashkil etish va auditini umumiy axborot tizimi 

doirasida o‘rganishda;
Me’yoriy-huquqiy tahlil – mavjud qonun hujjatlari, xalqaro va milliy standartlar, auditorlik talablari asosida 

tahlil o‘tkazishda;
Ekspert baholash – amaliyotdagi auditorlar va buxgalterlar mulohazalarini o‘rganish va tavsiyalar ishlab 

chiqishda.

Tadqiqotda O‘zbekiston Respublikasi qonunchiligi, “Buxgalteriya hisobi to‘g‘risida”gi Qonun, xalqaro 
moliyaviy hisobot standartlari (IFRS 7, IFRS 9), buxgalteriya hisobining milliy standartlari, auditorlik faoliyatini 
tartibga soluvchi normativ-huquqiy hujjatlar, shuningdek, xorijiy va mahalliy olimlarning ilmiy ishlaridan 
foydalanildi.

Mazkur ishda moliyaviy instrumentlar hisobi va auditining xalqaro talablarga muvofiq yuritilishini o‘rganish 
orqali amaliyotga tatbiq etilishi, investitsiya qarorlarini qabul qilishdagi axborot sifati va ishonchliligini oshirish 
yo‘llari asoslab berildi. Shuningdek, auditorlik tekshiruvining zamonaviy yondashuvlari asosida xalqaro 
standartlar asosida baholash mezonlari ishlab chiqildi.

Tadqiqot natijalari moliyaviy instrumentlar hisobini yuritayotgan korxonalar uchun amaliy qo‘llanma sifatida 
xizmat qilishi, auditorlik tashkilotlari uchun esa hisobotlarning xalqaro standartlarga mosligini aniqlashda foydali 
vosita bo‘lishi mumkin. Bundan tashqari, bu usullar iqtisodiy xavflarni aniqlash va investitsion jozibadorlikni 
baholashda qo‘llaniladi.

T A H L I L  V A  N A T I J A L A R
O‘zbekiston Respublikasida fond bozorining investitsiya jozibadorligini ta’minlovchi asosiy vositalardan biri 

bu — aksiyadorlik jamiyatlarining moliyaviy hisobot ko‘rsatkichlaridir. Afsuski, emitentlar faoliyatining shaffofligi 
past bo‘lib, bu holat moliyaviy hisobotlarda ko‘rsatkichlarning yetarli darajada ochib berilmasligi, auditorlik 
bahosining mavjud emasligi, shuningdek, ushbu hisobotlarning Moliyaviy hisobotning xalqaro standartlari 
(MHXS) asosida tuzilmaganligi bilan bog‘liq. Bu esa “Toshkent” Respublika fond birjasining listingiga xorijiy 
investorlarning jalb qilinishini cheklab qo‘ymoqda.

Aksariyat aksiyadorlik jamiyatlarining bozordagi real qiymati aniqlanmaganligi, ularning kurs qiymatini 
belgilash imkoniyatini pasaytirmoqda, natijada ularning qimmatli qog‘ozlari kotirovkasini amalga oshirishda 
muammolar yuzaga kelmoqda. Bu holat esa, o‘z navbatida, xorijiy investorlarning qiziqishini kamaytiradi.

Moliyaviy instrumentlarni hisobga olishda asosiy mezon sifatida xalqaro va milliy buxgalteriya hisobi 
standartlariga tayaniladi. Jumladan, O‘zbekistonda “Moliyaviy investitsiyalarni hisobga olish” BHXS №12 
standardi muhim ahamiyat kasb etadi. Biroq bu standart MHXS №9 (“Moliyaviy instrumentlar”) va MHXS №7 
(“Moliyaviy instrumentlar: ma’lumotlarni yoritib berish”) kabi xalqaro standartlar bilan muvofiqlashtirilmagan. Bu 
esa, xalqaro talablarga to‘liq javob bermasligiga sabab bo‘lmoqda.

MHXS №7 barcha moliyaviy instrumentlarga ega yuridik shaxslarga ularning moliyaviy ahvoli va risklar 
bo‘yicha batafsil ma’lumotlarni yoritib berish majburiyatini yuklaydi. Ushbu standart foydalanuvchilarga quyidagi 
ma’lumotlarni baholash imkonini beradi:

moliyaviy instrumentlarning korxona moliyaviy holati va natijalariga ta’siri;
ushbu instrumentlardan yuzaga keladigan risklar va ularni boshqarish mexanizmlari.
Shuningdek, MHXS №7, 9 va 32-sonli standartlar o‘zaro uyg‘un holda moliyaviy aktivlar va majburiyatlarni 

tan olish, baholash va yoritish qoidalarini belgilaydi. Moliyaviy instrumentlar bo‘yicha risklar va ularning sinflari, 
shu jumladan kredit, likvidlik va bozor risklari alohida ko‘rib chiqiladi. Ma’lumotlar foydalanuvchilar uchun foydali 
bo‘lishi uchun yoritilish darajasi, tafsilot va muhimlik o‘rtasida muvozanat saqlanishi zarur.

Fond bozori ishtirokchilarining moliyaviy hisobotlari xalqaro audit standartlari asosida audit qilinishi zarur. Bu 
borada XAAI №1000 (“Moliyaviy instrumentlarni auditdan o‘tkazishda maxsus jihatlar”) muhim standartlardan 
biridir. U quyidagi xavf omillarini qamrab oladi:

moliyaviy instrumentlar bo‘yicha soxta yozuvlar yoki ma’lumotlarni yashirish;
operatsiyalarni noto‘g‘ri aks ettirish;
shartnomalarga asoslanmagan tranzaksiyalarni kiritish;
moliyaviy instrumentlarni noto‘g‘ri guruhlash yoki baholash.
Agar xo‘jalik yurituvchi subyekt rahbariyati moliyaviy instrumentlar risklarini to‘liq anglamasa, ularni samarali 

boshqara olmasa, bu ularning barqarorligiga tahdid soladi. Shu bois, ichki audit xizmatining mavjudligi, vakolati, 
xolisligi va moliyaviy instrumentlar bo‘yicha yetarli bilimga ega bo‘lishi tashqi auditorlar uchun muhim axborot 
manbai hisoblanadi.

X U L O S A  VA  TA K L I F L A R
Mazkur tadqiqot natijasida quyidagi xulosalarga kelindi:
Moliyaviy instrumentlarning asosiy xususiyatlariga mos tasnifini ishlab chiqish zarur.
MHXS asosida ma’lumotlarni yoritish usullarini milliy kontekstda umumlashtirish va takomillashtirish lozim.
Milliy darajada 25-sonli “Moliyaviy instrumentlar: ma’lumotlarni yoritish” BHMSni ishlab chiqish taklif qilinadi.
Amaldagi qonunchilik asosida moliyaviy instrumentlar ma’lumotlarini yoritish sxemasi ishlab chiqilib, 

normativ-huquqiy hujjatlar bilan mustahkamlab borilishi kerak.

Auditorlik faoliyatida oraliq testlar, uchinchi tomon ma’lumotlariga tayanilgan tekshiruvlar, narxlashni 
aniqlash va qiymatga yetkazishni tahlil qilish orqali ishonchli dalillar jamg‘arilishi lozim.

Davr oxiridagi mavjudlik, huquqlar va majburiyatlar, xatolik va firibgarlik ehtimolini aniqlash uchun auditorlar 
yetarli asosga ega bo‘lishi zarur.

Ushbu takliflar, O‘zbekistonda moliyaviy instrumentlar hisobini xalqaro standartlar asosida olib borish, 
moliyaviy shaffoflikni oshirish va xorijiy investorlar ishonchini mustahkamlash yo‘lida muhim qadam bo‘lib 
xizmat qiladi.

